
A economía galega experimenta unha forte desaceleración 
económica 

 Sexta autonomía en licitación pública por habitante no ano 2008 

 Só un 31% das vivendas teñen aceso a Internet de banda ancha 
 
Santiago, 7 de agosto de 2009. O Informe da Economía Galega 2008, editado polo CIEF Caixa Galicia (Centro de 
Investigación Económica e Financeira), amosa unha forte desaceleración económica de Galicia no ano 2008, 
con alta probabilidade de entrar técnicamente en recesión no segundo trimestre do 2009. O estudio constata, 
así a todo, unha maior resistencia da economía galega ante a crise económica que a do resto de España. O CIEF 
Caixa Galicia atribúe este diferente comportamento da economía galega ao mellor aguante do sector da 
construción (en Galicia cae a metade que en España), a unha menor dependencia do sector turístico e a unha 
mellor evolución do mercado de traballo durante 2008. 
 
O estudio está dirixido polo director do CIEF Caixa Galicia, Alberto Meixide, e elaborado por un panel de 16 
investigadores económicos especialistas en cada un dos sectores económicos analizados. 

 

1.-Evolución xeral da economía galega en 2008 

O PIB galego se mantén en positivo durante os catro trimestres do 2008, se ben entra en números negativos xa 
dende o primeiro trimestre. Así a todo, o sector industrial galego sufre máis co do resto de España, cunha caída 
do -15,1% no primeiro trimestre do 2009. 

2.-Medra o peso de Galicia en España 

Como consecuencia do mellor comportamento económico, o peso da economía galega no conxunto da 
economía española aumenta no 2008, acadando o 5,15% do PIB español e o 5,62% da renda dispoñible bruta 
dos fogares per cápita (RDBF). De feito a RDBF per cápita acada o seu maior índice de converxencia no 2008, 
cando a renda per cápita galega se sitúa no 91,10% da media española. 

 

 
 
 

3.-Mercado de traballo 

Durante 2008, o mercado de traballo se frena en Galicia, 
mais aínda non se contrae, ata o primeiro trimestre de 
2009. De feito, 2008 remata cun aumento total da 
ocupación do 0,6%, fronte a unha caída do 0,5% no 
conxunto de España. 

OS PRINCIPAIS SECTORES ECONÓMICOS DE GALICIA 
 

Agricultura 

O sector agrario experimenta no 2008 unha nova redución do emprego que do valor da produción, o que 
permite incrementos da produtividade e da renda agraria per cápita, que medra nun 1%. 
 

 
 
 
A produción agraria galega continúa experimentando fortes aumentos nos seus principais produtos 
alimentarios. Entre 1985 e 2008 a produción de carne de ave aumentou nun 102%, a de vacún nun 69%, a de 
porco nun 21%, a de leite nun 39% e a de coello en case un 19%. 

Pesca 

O sector pesqueiro presenta no 2008 importantes caídas 
de presos na primeira venda, o que arrastra ao sector a 
unha redución da renda e dos beneficios empresariais. 
Galicia aumenta a súa especialización pesqueira no 
contexto europeo, absorbendo un 51,6% do total do 
emprego pesqueiro español e o 10,2% de todo o da 
Unión Europea. 
 
 
 

 

Industria 

O estudio fai unha análise empresarial da industria galega, ramo a ramo, con especial atención aos catro ramos 
industrias que maior número de empregos xeneran en Galicia: Material de transporte (29.716 empregados), 
Automoción (29.716 empregados), alimentación (29.316), metal (26.600) e téxtil (17.746). A perda de 
dinamismo na actividade industrial tamén se reflexa nunha caída do 6.3% nas exportacións de bens, debido 
sobre todo ao descenso nas vendas do sector da automoción. Tamén foi escasa a atracción de capital 

internacional: o investimento estranxeiro captado en Galicia foi de 22,5 millóns de euros no 2008, unha das 
cifras máis baixas dos últimos anos. 
 

 
 

Construcción 

A contracción da construción foi menos forte en Galicia que no conxunto de España en 2008, aínda que o peso 
do sector da construción e maior en Galicia que no resto do Estado. A principal causa da caída foi o mal 
comportamento da edificación residencial. 

Galicia é, en 2008, a sexta autonomía en recepción de licitación pública por habitante e a octava se se mide en 
licitación por kilómetro cuadrado do territorio. 
 
 
 
 
 
 
 
 
 
 
 
 
 
 
 
 
 
 
 
 

 

Servicios: Turismo 

En  2008  o  sector  turístico  galego  rexistra   importantes  caídas do emprego  (-3,6%),  do  número  de  
turistas (-4,2%), con especial incidencia nos negocios de turismo rural. Galicia segue a amosar un escaso nivel 
de atracción para visitantes estranxeiros e tamén de outras autonomías. Nas pernoctacións en 
establecementos hoteleiros segue a predominar o turismo interior galego. 

Servicios: transportes 

Se produce un forte descenso das matriculacións de vehículos, que non empeza a recuperarse ata o terceiro 
trimestre de 2009. En 2008 se rexistran en Galicia as cifras máis baixas de vendas de automóbiles e camións dos 
últimos dez anos; tamén baixan nun 7,3% as cifras de pasaxeiros nos aeroportos galegos; e descenden nun 
4,2% as cargas e descargas nos portos galegos, en todos eles a excepción do Porto de Ferrol-San Cibrao, que 
aumenta significativamente o seu tráfico no 2008. 

Servicios: Comercio e Internet 

O emprego no comercio resiste o embate da crise ao ceder só un 0,3%, aínda que se ralentizaron proxectos que 
supuñan un aumento da capacidade instalada. En dez anos se triplica a superficie instalada en Galicia en 
centros comerciais.  
 
A penetración do consumo asociado ás telecomunicacións segue a estar en Galicia lonxe da media española. 
Pouco máis da metade (53,6%) das vivendas galegas contan con ordenador (un 10% menos que a media 
española); un 39,7% das vivendas teñen acceso a Internet (un 11% menos que a media española); e un 31,8% 
teñen acceso a Internet de alta velocidade (un 13% menos que a media española) 
 

Servicios financeiros 

O sector financeiro galego amosa un perfil de forte competencia, con 47 caixas e bancos españois que 
xestionan unha rede de 2.512 sucursais en 2008. 
 

 
 
 
 
A pesares da redución do crecemento dos créditos, o 
endebedamento galego supera claramente dende o ano 
2003 ao aforro xerado na Comunidade. 
 
 
 
 
As entidades financeiras con sede social en Galicia 
dominan o mercado financiero galego.  

Sector público 

Galicia continúa estando entre as autonomías con maior gasto 
autonómico en proporción ao PIB, se ben descende posición no 
gasto autonómico por habitante. En 2002 era a autonomía 
española de réxime común con maior gasto por habitante, 
mentres que xa en 2007 pasou a ocupar a cuarta posición. 
 
Galicia afronta un novo período de financiamento público coa 
próxima entrada en vigor dun novo método de financiamento 
autonómico (2011) e coa progresiva perda de financiamento 
procedente dos fondos europeos.  

